
Disgrifiad: 
 
Mae Dyffrynnoedd Nedd a Mellte a Moel Penderyn o ddiddordeb arbennig am eu coetir 
llednaturiol  helaeth  ac  amrywiol,  poblogaethau  pwysig  o  sawl  planhigyn  blodeuol  a 
chasgliadau  eithriadol  o  fwsoglau,  llysiau’r  afu  a  chennau.  Mae’r  safle’n  cynnwys 
amrediad  o  nodweddion  daearegol,  sydd  wedi’u  datguddio  yn  y  clogwyni  a  gwelyau 
creigiog yr afonydd. Mae’r rhain yn cynnwys datguddiadau ym Moel Penderyn, Craig y 
Ddinas  a  Bwa  Maen,  ac  mae  nodweddion  geomorffolegol  o  fewn  rhannau  o 
ddyffrynnoedd Hepste a Mellte o ddiddordeb arbennig hefyd. 
 
Mae’r  safle  hwn  yn  cynnwys  dyffrynnoedd  coediog  afonydd  Nedd  a  Mellte,  a’u 
llednentydd uwchlaw Pontneddfechan, wrth iddynt basio drwy lwyfandir Grut Melinfaen 
a  chalchfaen,  a  Moel  Penderyn,  sy’n  gorwedd  tua’r  dwyrain.  Mae’r  llwyfandir  oddeutu 
300m  o  uchder,  ac  mae’r  afonydd  wedi  erydu  dyffrynnoedd  dyfnion  a  chul,  gyda 
cheunentydd, clogwyni afon, sgri bloc a rhaeadrau. 
 
DAEAREG 
 
Mae’r hen wynebau chwarel a brigiadau craig yng Nghraig y Ddinas a Moel Penderyn yn 
darparu  datguddiadau  pwysig  o  adeileddau  daearegol  a  ffurfiwyd  yn  ystod  yr  Orogeni 
Farisgaidd, tua diwedd y cyfnod Carbonifferaidd a dechrau’r cyfnod Permiaidd yn hanes 
daeareg.  Mae’r  haenau  Calchfaen  Carbonifferaidd  ar  oleddf  serth  ar  Graig  y  Ddinas,  o 
ganlyniad i blygiad, a gellir gweld plygion bach tyn yng nglannau Afon Sychryd. Nodir 
ffawt ddatguddiedig Dinas, afleoliad mawr  yn  y grawen, gan lain o galchfaen drylliedig 
cysylltiedig  â  sawl  mân  sigiad.  Ceir  nifer  o  adeileddau  bychain  eraill,  yn  cynnwys 
ffawtiau, sigiadau, gwythiennau a phlygion. Mae’r casgliad cymhleth hwn o adeileddau’n 
ffurfio llain gul a elwir yn Aflonyddiad Nedd, sy’n ymestyn o’r Gororau i Benrhyn Gŵyr. 
Mae’n  debyg  fod  yr  Aflonyddiad  yn  gorwedd  uwchben  llinell  wendid  hynafol  yn  y 



[bookmark: 2]grawen ddofn a ailysgogwyd yn ystod yr Orogeni Farisgaidd. Y lleoliadau hyn sy’n rhoi’r 
datguddiadau gorau o’r nodwedd bwysig hon yn adeiledd daearegol de Cymru. 
 
Ceir  y  datguddiad  gorau  yn  ne  Cymru  o  haenau  craig  y  Band  Morol  Gastrioceras 
subcrenatum  (o  dan  Craig  Ffarwel)  yn  ei  lawn  ddatblygiad  yn  nyffryn  Nedd  Fechan. 
Mae’r  amrediad  llawn  o  deipiau  amgylchedd  wedi’u  cynrychioli  yn  nhoriad  y  band 
morol, yn cynnwys dŵr lled hallt gyda bywyd gwyllt cyfyngedig ac amgylcheddau morol 
gyda  bywyd  gwyllt  goniatid-gyfoethog.  Mae’r  safle’n  bwysig  er  mwyn  deall  sut  y 
digwyddodd  y  cyrch  morol  byr  hwn,  sydd  yn  ei  dro  yn  bwysig  gan  y  cymerir  y  band 
morol,  sef  mynegiant  y  digwyddiad  hwn  yn  y  creigiau,  fel  dynodi  dechrau  Epoc 
Westffalaidd yr oes Garbonifferaidd. 
 
Mae  Nedd,  Mellte  a  Sychryd,  sef  blaenddyfroedd  Afon  Nedd,  yn  darparu  datguddiadau 
allweddol  o  greigiau  Carbonifferaidd.  Mae’r  rhain  yn  cynnwys  datguddiadau  helaeth  a 
hynod o holl haen Namwraidd y Brig Gogleddol. Yn arbennig, mae’r Grutiau Gwaelodol 
wedi’u  datguddio’n  dda  ac  yn  cyflwyno’r  toriad  gorau  sydd  ar  gael  ym  Mhrif  Fasn  De 
Cymru.  Mae  dilyniannau  sialaidd  yn  bennaf  yn  y  rhan  Namwraidd  uwch  wedi’u 
datguddio’n  dda  yma  hefyd,  a  bu  eu  hastudio’n  gam  pwysig  iawn  i  fwrw  goleuni  ar 
stratigraffeg  y  Namwraidd.  Mae  pwysigrwydd  ychwanegol  ynghlwm  wrth  bresenoldeb 
amrywiaeth  o  flodau  Grut  Gwaelodol  toreithiog.  Toriadau  hynod,  cenedlaethol  bwysig 
o’r Carbonifferaidd yw’r rhain. 
 
Mae  system  yr  afon  yn  eithriadol  o  ran  dangos  effeithiau  cyfun  rheolaeth  ddaearegol  a 
newidiadau  yn  lefelau’r  môr  ar  ddatblygiad  tirffurf  afon.  Mae  ffawtiau  wedi  gosod 
creigiau  o  wahanol  wrthiannau  nesaf  at  ei  gilydd,  ac  wedi  dylanwadu  ar  ffurf  ac 
esblygiad  rhaeadrau.  Felly  mae  tirffurfiau’r  ardal  hon  yn  adlewyrchu  amrywiaeth  o 
elfennau  rheoli’n  rhyngweithio,  ac  mae’r  casgliad  cyfan  yn  ogystal  â’r  nodweddion 
unigol yn bwysig.  
 
BIOLEG 
 
Mae’r  safle  hwn  yn  cynnal  un  o’r  ardaloedd  mwyaf  helaeth  ac  amrywiol  o  goetir  lled-
naturiol  yng  Nghymru.  Mae’r  prif  gymunedau  llystyfiant  coetir  yn  nodweddiadol  o 
ucheldiroedd gogledd a gorllewin Prydain, gydag ardaloedd helaeth o goed derw Quercus 
spp.,  ac  ardaloedd  llai  o  goetir  ynn  Fraxinus  excelsior.  Mae  dosbarthiad  y  cymunedau 
penodol  yn  adlewyrchu  dosbarthiad priddoedd  o statws bas isel,  canolig  ac uchel  yn  eu 
tro.  Yn  fwy  lleol,  fodd  bynnag,  mae’r  wynebweddau  a’r  microhinsawdd  wedi  caniatáu 
datblygiad cymheiriaid iseldir deheuol a dwyreiniol y coetiroedd rhydd eu draeniad hyn, 
lle mae derw, bedw Betula spp. ac ynn yn drech. 
 
Mae  gan  ddarnau  mawr  o’r  safle  ganopi  coetir  a  ddominyddir  gan  dderw  canolradd  eu 
cymeriad  rhwng  y  derw  digoes  Quercus  petraea  a’r  derw  coesigol  Q.  robur,  gydag 
ychydig  o  fedw  llwyd  Betula  pubescens  a  phisgwydd  deilen  fach  Tilia  cordata  yma  ac 
acw.  Yma,  mae’r  haen  brysgwydd  yn  absennol  neu’n  denau  gydag  ychydig  o  gyll 
Corylus  avellana  neu  gerddin  Sorbus  aucuparia.  Mae  haen  y  maes  yn  nodweddiadol 
wedi’i  dominyddu  gan  frigwellt  main  Deschampsia  flexuosa,  gyda  llus  Vaccinium 



[bookmark: 3]myrtillus yn bresennol, ac yn eithaf toreithiog lle ceir pori cymharol ysgafn. Mae haen y 
ddaear yn cynnwys trwch mawr iawn o fwsoglau, gan gynnwys Rhytidiadelphus loreus, 
Polytrichum  formosum,  Dicranum  majus,  Plagiothecium  undulatum,  Hypnum 
cupressiforme,  Mnium  hornum  a  Sphagnum  quinquefarium.  Mewn  mannau  eraill,  mae 
gan glystyrau mawr, tebyg eu cyfansoddiad o ran canopi a haen prysgwydd, haen ddaear 
sydd  wedi’i  dominyddu’n  nodweddiadol  gan  frigwellt  main  gyda  maeswellt  cyffredin 
Agrostis  capillaris  ac  ychydig  o  berwellt  y  gwanwyn  Anthoxanthum  odoratum.  Mae 
glaswellt  y bwla Molinia caerulea  yn bresennol  yn achlysurol ac weithiau’n doreithiog, 
tra  bod  llus  yn  absennol  neu’n  brin  iawn  ac  eithrio  ar  silffoedd  a  chlogwyni  amhosibl 
mynd  atynt.  Yn  aml  bydd  gan  yr  haen  ddaear  garpedi  o’r  bryoffytau  a  grybwyllwyd 
uchod. 
 
Mewn  cymuned  coetir  arall  a  geir  yn  helaeth  mewn  rhai  rhannau  o’r  safle  mae  derw 
digoes  yn  drech  ynghyd  â  ffurfiau  canolradd  gyda  derw  coesigol  neu  fedw  llwyd  neu 
gymysgedd. Mae coed eraill yn y canopi yn brin ac mae’r haen brysgwydd ar y cyfan yn 
denau,  ond  mewn  ambell  fan  mae  tyfiant  trwchus  o  gyll  a  drain  gwynion  Crataegus 
monogyna  gwasgaredig  yn bresennol.  Mae haen  y  maes  yn laswelltog,  gyda  maeswellt 
cyffredin, perwellt y gwanwyn a maswellt rhedegog Holcus mollis yn doreithiog, yn aml 
gyda chlytiau o frigwellt main. Rhywogaethau eraill a geir yma yw suran y coed Oxalis 
acetosella,  clychau’r  gog  Hyacinthoides  non-scripta,  rhedyn  Pteridium  aquilinum  a 
briwydd  y  rhostir  Galium  saxatile  a’r  mwsoglau  Rhytidiadelphus  squarrosus  a 
Polytrichum formosum. 
 
Dominyddir clystyrau bach o goed, yn enwedig ar hyd dyffrynnoedd serth y llednentydd, 
gan goed onn gyda haen brysgwydd drwchus o gyll, ambell ddraenen wen a cherddinen 
yma ac acw.  Nid oes un rhywogaeth yn drech na’r lleill yn haen y maes, ond mae suran y 
coed,  breichwellt  y  coed  Brachypodium  sylvaticum,  maeswellt  cyffredin,  rhedyn  Mair 
Athyrium filix-femina a gweunwellt lledarw Poa trivialis i gyd yn gyffredin yn lleol. Yn 
yr  haen  ddaear,  mae  mwsoglau  a  llysiau’r  afu’n  amlwg,  gyda  Plagiomnium  undulatum, 
Mnium  hornum,  Atrichum  undulatum,  Pellia  sp.,  a  Ctenidium  molluscum  i  gyd  yn 
gyffredin ac yn aml yn doreithiog. Gall blodau’r llawr yn y mannau hyn fod yn hynod o 
gyfoethog, gan gynnwys rhywogaethau sy’n brin yn y canolbarth a’r de, fel peisgwellt y 
coed Festuca altissima. 
 
Coed  derw  canolradd  yn  bennaf  yw’r  canopi  mewn  un  rhan  o’r  safle,  gydag  ychydig  o 
fedw  llwydion  mewn  mannau.  Mae’r  haen  brysgwydd  yn  denau,  heb  ddim  ond  ambell 
gollen a chelynnen Ilex aquifolium yma ac acw. Carped o frigwellt main yw haen y maes, 
heb  fawr  ddim  rhywogaethau  eraill  yn  bresennol,  er  y  ceir  rhedyn  mewn  mannau. 
Weithiau  bydd  mwsoglau’n  eithaf  blaenllaw  mewn  tuswau  gwasgaredig,  yn  enwedig 
Polytrichum formosum a Mnium hornum. 
 
Mewn ardal arall, derw canolradd ac ambell onnen yw’r canopi gan mwyaf, gyda haen 
brysgwydd gymharol drwchus, collen  yn bennaf, ond gyda choed celyn a cherddin  yma 
ac acw.  Dominyddir haen y maes gan dair rhywogaeth: mieri Rubus fruticosus, rhedyn a 
maswellt rhedegog gyda brigwellt main yn fynych. 
 



[bookmark: 4]Dominyddir clytiau bach o goetir ar sgrïau a chlogwyni agored, serth, rhai calchfaen yn 
enwedig,  gan  goed  onn  ac  maent  yn  gymharol  gyfoethog  o  ran  rhywogaethau,  gyda 
llawer  o  blanhigion  calchgar.  Ar  glogwyni  serth  mwy  cysgodol,  cymharol  rywogaeth-
dlawd  yw  clytiau  tebyg  o  goetir  lle  mae’r  onnen  yn  drech,  gyda  digonedd  o  eiddew 
Hedera  helix  a  rhai  planhigion  calchgar.  Mewn  darnau  bach  o  goetir  wrth  droed  y 
clogwyni  serth  mwy  cysgodol,  ceir  ambell  fasarnen  leiaf  Acer  campestre  yn  yr  haen 
brysgwydd,  dan  ganopi  o  goed  ynn.  Mae  haen  y  maes  yn  cynnwys  rhywogaethau  fel 
bresych  y  cŵn  Mercurialis  perennis,  llys  y  llwynog  Geranium  robertianum,  danadl 
poethion Urtica dioica, llau’r offeiriad Galium aparine ac, mewn mannau creigiog, tafod 
yr hydd Phyllitis scolopendrium. 
 
Mewn mannau eraill, mae priddoedd â draeniad ataliedig neu duedd i ddal dŵr yn cynnal 
ardal  helaeth  o  goetir  lle  mae  coed  gwern  Alnus  glutinosa  yn  drech,  mewn  amrediad  o 
sefyllfaoedd  topograffig.  Mae  blaguriadau  gwlyb  yn  y  math  hwn  o  goetir  yn  darparu’r 
lleoliad  mwyaf  deheuol  y  gwyddys  amdano  ym  Mhrydain  ar  gyfer  gwalchlys  y  gors 
Crepis paludosa. Ceir clytiau bach o goetir lle mae coed gwern yn drech, gydag ambell 
onnen a bedwen lwyd dros haen brysgwydd o goed cyll. Yma,  mae haen y maes wedi’i 
dominyddu ar y cyfan gan hesg anghyfagos Carex remota gyda sawl rhywogaeth arall yn 
bresennol mewn niferoedd bychain.  Mewn mannau eraill, mae clystyrau helaeth o goetir 
gwern yn bennaf yn cynnal haen brysgwydd gymharol drwchus, sef coed cyll yn bennaf 
ond  yn  aml  yn  cynnwys  glasbrennau  onnen  a  bedwen  lwyd  a  drain  gwynion.  Mae 
brigwellt  cudynnog  Deschampsia  cespitosa  yn  drech  ar  y  llawr,  gyda  suran  y  coed  a 
rhedyn  Mair.  Mewn  ardaloedd  eraill  ceir  canopi  o  goed  gwern  yn  bennaf  gydag  ambell 
fedwen lwyd, heb fawr  ddim haen brysgwydd ac eithrio  glasbrennau onn hwnt  ac  yma. 
Mae haen y maes yn gymysgedd o frenhines y weirglodd Filipendula vulgaris, crafanc y 
frân Ranunculus repens, breichwellt y coed, brwyn pabwyr, marchrawn mawr Equisetum 
telmateia  a  mieri.  Yn  haen  y  ddaear,  mae’r  mwsoglau  Eurhynchium  praelongum  a 
Thuidium tamariscinum yn fynych. 
 
Mewn ambell leoliad, lle mae’r coetir yn ymestyn i’r llwyfandir drifft-orchuddiedig, ceir 
clystyrau  o  gymuned  a  ddominyddir  gan  goed  gwern  gydag  ambell  fedwen  lwyd, 
cerddinen ac onnen. Does dim haen brysgwydd ac yn haen y maes mae glaswellt y bwla 
yn  drech,  gyda  llawer  o  fieri,  brwyn  pabwyr  Juncus  effusus  a  marchredyn  llydan 
Dryopteris  dilatata.  Mae  clytiau  gwasgaredig,  cymharol  fach,  o  fath  tebyg  o  goetir  yn 
cynnwys  yr  un  coed canopi, a haen brysgwydd  sydd fel arfer  yn denau neu’n absennol. 
Dominyddir haen y maes yma bob amser gan laswellt y bwla, gyda brwyn pabwyr, tresgl 
Potentilla  erecta,  maswellt  rhedegog,  brigwellt  cudynnog  a  maeswellt  cyffredin  yn 
nodweddiadol  bresennol.  Yn  yr  haen  ddaear,  mae  migwyn  Sphagnum  recurvum  ac 
eurwallt y forwyn Polytrichum commune fel arfer yn bresennol. 
 
Mae’r  amrywiaeth  fotanegol  gyffredinol  yn  eithriadol,  gyda  thros  600  o  rywogaethau 
planhigion  wedi’u  cofnodi  ar  y  safle.  Mae  hyn  yn  cynnwys  cyfran  fawr  iawn  o  flodau 
bryoffyt y canolbarth a de Cymru.  Mae lleithder uchel llawer o’r coetir yn dylanwadu’n 
gryf  ar  ei  amrywiaeth  fotanegol.  Mae  coed  a  chreigiau’n  cynnal  casgliadau  amrywiol  o 
rywogaethau  planhigion  y  mae  eu  dosbarthiad  i  raddau  helaeth  wedi’i  gyfyngu  i’r 
mannau lle mae Ewrop yn cwrdd â’r Iwerydd. Ymhlith y rhywogaethau Iwerydd hyn mae 



[bookmark: 5]duegredyn  gwyrdd  Asplenium  viride,  rhedynach  teneuwe  H.  tunbridgense,  marchredyn 
aroglus  Dryopteris  aemula,  sydd  i  gyd  yn  brin  yn  ne  Cymru,  llysiau’r  afu  fel  Bazzania 
trilobata,  Jubula  hutchinsiae  a’r  Anastrophyllum  hellerianum,  Colura  calyptrifolia, 
Jamesoniella  autumnalis  a  Sphenolobopsis  pearsonii  prin,  mwsoglau  fel  Isothecium 
holtii,  Dichodontium  denudatum  a’r  Bartramia  hallerana  a  Seligera  acutifolius  prin, 
cennau fel Enterographa hutchinsii, Micarea alabastrites, y Micarea hedlundii prin, a’r 
Micarea  stipitata  a  Phyllopsora  roseii  prin.  Mae’r  rhain  yn  wrthgyferbyniad  i’r  toreth 
lleol  o  rywogaethau  mwy  cyfandirol  fel,  ar  foncyffion,  y  mwsogl  prin  Dicranum 
flagellare, ar glogwyni grutfaen,  y  cen prin Chrysothrix chlorina ac, ar risgl,  y cen prin 
Micarea pycnidiophora. 
 
Mae sgrïau clogfeini, wynebau clogwyni, ffynhonnau, tryddiferiadau, boncyffion marw a 
choed aeddfed a goraeddfed yn darparu rhai o’r cynefinoedd penodol sydd eu hangen ar 
amryw  o  blanhigion  is  prin  sy’n  mynnu  amodau  nad  oes  fawr  o  newid  arnynt  gydag 
amser, yn cynnwys y cennau Leptogium plicatile a L. subtile, a’r llysiau’r afu Cephalozia 
catenulata.  Er  gwaethaf  lefelau  uchel  diweddar  o  lygredd  yn  yr  amgylchedd,  mae’r 
gymuned  cennau  Lobarion  ardyfol  yn  parhau  yn  y  dyffrynnoedd  cysgodol  hyn,  ac  yn 
cynnwys  rhywogaethau  fel  Lecanactis  premnea,  Biatora  sphaeroides,  Parmeliella 
triptophylla a Dimerella lutea. 
 
Mae’r afonydd, gyda’u rhaeadrau gwych, yn rhan integrol o’r safle gyda’r cylchfâu tasgu 
a’r  llwch  dŵr  yn  darparu’r  gwlybaniaeth  a’r  lleithder  sy’n  angenrheidiol  i  gymaint  o 
rywogaethau.  Mae cyrsiau afon yn cynnal blodau afonol gwerth eu nodi, gyda llysiau’r 
afu a mwsoglau’n drech, yn cynnwys y Fissidens rufulus a F.rivularis cenedlaethol brin, 
a’r Tetrodontium brownianum, sydd dan fygythiad yn Ewrop. 
 
Bob yn ail â’r coetiroedd yn y dyffrynnoedd ceir llawer o gynefinoedd mwy agored sy’n 
darparu diddordeb ychwanegol. Yn ogystal â’r clogwyni, y sgrïau a’r afonydd ceir darnau 
helaeth o laswelltir lle mae maeswellt cyffredin a pheisgwellt  y  waun Festuca  ovina  yn 
drech. Ceir clytiau hefyd o laswelltir llai asidaidd yng ngwaelodion y dyffryn ac, ar Graig 
y  Ddinas  a  Moel  Penderyn,  mae’r  calchfaen  yn  cynnal  glaswelltir  calchaidd.  Ceir 
glaswelltir gwlyb lle mae glaswellt y bwla neu frwyn Juncus spp. yn drech mewn cyfres 
o flaguriadau ar hyd ochrau’r dyffryn ac mae llanerchau wedi’u dominyddu gan redyn yn 
gyffredin. Mae clytiau o rostir sych a gwlyb lle tyf clwbfrwyn y mawn Scirpus cespitosus 
a grug deilgroes Erica tetralix i’w cael yn nyffryn Hepste. 
 
Cynefinoedd diddorol eraill yw’r planigfeydd ffawydd Fagus sylvatica, prysgwydd helyg 
llwyd Salix cinerea a mieri a llynnoedd maeth-gyfoethog. 
 
Mae  bywyd  gwyllt  y  dyffrynnoedd  hyn  yn  ddatblygedig  iawn,  ac  ymhlith  yr  adar  sy’n 
nythu  yma  mae  bronwen  y  dŵr,  y  siglen  lwyd,  yr  hwyaden  ddanheddog,  y  gwybedog 
brith, y tingoch, telor y coed, y cyffylog, y bwncath a’r gwalch glas. 
 
Sylwadau: 
 
Mae rhan o’r safle hwn o fewn Parc Cenedlaethol Bannau Brycheiniog. 



[bookmark: 6]Y  Comisiwn  Coedwigaeth  ac  Awdurdod  Parc  Cenedlaethol  Bannau  Brycheiniog  biau 
rhannau o’r safle hwn. 
 




    

  

  
